
«ՄԱՐԶԱԿԱՆ ՄՐՑՈՒՄՆԵՐԻ ՄԵՔԵՆԱՅՈՒԹՅՈՒՆՆԵՐԻ ՄԱՍԻՆ» («MACOLIN CONVENTION») ԵՎՐՈՊԱՅԻ ԽՈՐՀՐԴԻ ԿՈՆՎԵՆՑԻԱՅԻ ՎԱՎԵՐԱՑՄԱՆ ՆՊԱՏԱԿԱՀԱՐՄԱՐՈՒԹՅԱՆ ՎԵՐԱԲԵՐՅԱԼ

«Մարզական մրցումների մեքենայությունների մասին» (Macolin Convention) Եվրոպայի խորհրդի կոնվենցիան (այսուհետ՝ Կոնվենցիա) միտված է կանխել արդյունքների արհեստական փոփոխումը, պահպանել մրցումների անկանխատեսելի բնույթը, ինչն առանցքային է արդար խաղի և սպորտի հեղինակության համար:
Համաձայն Կոնվենցիայի յուրաքանչյուր Կողմ մարզական կազմակերպություններին, մարզական խաղադրույքների օպերատորներին, մրցույթների կազմակերպիչներին և յուրաքանչյուր այլ կազմակերպությանը խրախուսում է մարզական մրցումների մեքենայությունների դեմ պայքարելու համար սահմանել ընթացակարգեր և կանոններ ու անհրաժեշտության դեպքում ձեռնարկում է այնպիսի օրենսդրական կամ այլ միջոցներ, որոնք անհրաժեշտ են նպատակին հասնելու համար։ 
Կոնվենցիայի Կողմերը խրախուսում են մարզական կազմակերպություններին և մրցումների կազմակերպիչներին ընդունել ու իրականացնել մարզական մրցումների մեքենայությունների դեմ ուղղված կանոններ և լավ կառավարման սկզբունքներ: Դրանք ներառում են շահերի բախման կանխարգելում՝ արգելելով մրցումներում ներգրավված շահառուներին խաղադրույքներ կատարելը, ինչպես նաև ներքին տեղեկատվության չարաշահումը:
Խրախուսում են նաև մարզական կազմակերպություններին ընդունել և իրականացնել համապատասխան միջոցառումներ՝ ապահովելու մեքենայությունների ռիսկի ենթակա մրցումների արդյունավետ մշտադիտարկում, կասկածելի գործունեության անհապաղ զեկուցում համապատասխան մարմիններին: 
Մարզական մրցումների ընթացքում ներքին տեղեկատվությունների օգտագործման և շահերի բախման կանխարգելման նպատակով Կոնվենցիայով սահմանված են կարգավորումներ այն անձանց շրջանակի վերաբերյալ, ում մասնակցությունը մարզական խաղադրույքներին պետք է սահմանափակվի։ Այն  ներառում է արգելքներ խաղադրույքների արտադրանքում ներգրավված անձանց խաղադրույքներ կատարելու, մարզական կազմակերպությունների հովանավորների կամ սեփականատերերի կողմից իրենց դիրքի չարաշահման, ինչպես նաև մրցումների շահագրգիռ կողմերի կամ խաղադրույքների օպերատորների կողմից կոնֆլիկտային իրավիճակներ ստեղծելու նկատմամբ: 
Քանի որ մեքենայությունները խաթարում են սպորտի էթիկական հիմքերը, Կոնվենցիան կարևոր դեր ունի բարոյական չափանիշները ամրապնդելու գործում: Կոնվենցիան խթանում է համագործակցությունը տարբեր երկրների պետական մարմինների և մասնավոր կազմակերպությունների միջև՝ համատեղ պայքարի արդյունավետության համար: Չնայած պետական միջամտությանը, Կոնվենցիան ընդունում է սպորտի ինքնավարությունը և աջակցում է դրա պահպանմանը՝ հավասարակշռված մոտեցում ապահովելով: 
Պայքարը մեքենայությունների դեմ կատարվում է մարդու իրավունքների, օրինականության, համաչափության և անձնական տվյալների պաշտպանության հիման վրա: Կոնվենցիան սահմանում է անօրինական, անկանոն և կասկածելի խաղադրույքների տեսակները՝ հնարավորություն տալով պետություններին վերահսկել և կանխել ֆինանսական մեքենայությունները:
Կոնվենցիան կարևորում է կրթական ծրագրերը և հասարակության իրազեկումը՝ սպորտում չարաշահումները կանխարգելելու նպատակով: Կոնվենցիան կարող է ծառայել որպես խթան համապատասխան օրենսդրության ընդունման կամ վերանայման համար՝ ազգային մակարդակում ոլորտը կարգավորելու նպատակով: Այն խրախուսում է շահերի բախման կանխարգելումը, թափանցիկությունը, հաշվետվությունը, ինչն առաջ է մղում բարեվարք և վստահելի կառավարման մշակույթ սպորտում:
Կոնվենցիայի շրջանակում խրախուսվում են կիրառել մեխանիզմներ, որոնք պարզեցնում են կասկածելի գործողությունների մասին տեղեկատվության փոխանցումը և պաշտպանությունը ահազանգողների համար: Կոնվենցիան սահմանում է, որ պետական ֆինանսավորում ստացող կազմակերպությունները հաշվետու լինեն՝ հնարավոր չարաշահումները դիմակայելու համար:
Կոնվենցիան նախատեսում է համաչափ, արդյունավետ և տարհամոզիչ միջոցների համալիր՝ դրամական տույժերից մինչև գործունեության արգելք, ապահովելով պատժի ճկունություն ըստ խախտման տեսակի: Կոնվենցիայի մասնակից Կողմերը պարտավորվում են տրամադրել համապատասխան տեղեկատվություն ձեռնարկված միջոցների մասին, ինչն ապահովում է միմյանց փորձի ուսումնասիրումն ու ներդաշնակեցումը:
Նախատեսվում է ստեղծել նաև հսկիչ հանձնաժողով, որի կազմում ներգրավվում են տարբեր ոլորտների՝ սպորտի, իրավապահ և խաղադրույքները վերահսկող մարմինների ներկայացուցիչներ, ինչն ապահովում է լայն և համալիր մոտեցում: Հանձնաժողովը կարող է ներկայացնել առաջարկություններ կոնկրետ միջոցների վերաբերյալ՝ նպաստելով համախմբված միջազգային պայքարի ձևավորմանը: Հանձնաժողովը կարող է կազմակերպել փորձագետների հանդիպումներ՝ փորձի փոխանակման, վերլուծության և ռազմավարությունների քննարկման նպատակով:
Փաստաթղթի կնքումը բխում է՝
· Հայաստանի Հանրապետության կառավարության 2021 թվականի նոյեմբերի 18-ի N 1902-Լ որոշմամբ հաստատված Հայաստանի Հանրապետության կառավարության 2021-2026 թվականների գործունեության միջոցառումների ծրագրի «Արտաքին գործերի նախարարություն» բաժնի 8-րդ կետ՝ «Եվրոպայի խորհրդում ՀՀ ակտիվ ներգրավվածություն և նախաձեռնողական քաղաքականություն:»:
· ՀՀ կառավարություն 2023 թվականի դեկտեմբերի 7-ի «Հայաստանի Հանրապետության ֆիզիկական կուլտուրայի և սպորտի ոլորտների 2024-2030 թվականների զարգացման ռազմավարությունը և ռազմավարության գործողությունների պլանը հաստատելու մասին» N 2145-Լ որոշմամբ հաստատված N1 հավելվածի 71-րդ՝ «Ռազմավարական ուղղություններ.» կետի, 3) ենթակետ՝ «մարզական մրցումների մեքենայությունների հնարավոր կամ փաստացի դեպքերի վերաբերյալ տեղեկատվության բացահայտման մեխանիզմների ստեղծում, այդ թվում՝ տեղեկատվական հարթակի ստեղծում և օրենսդրական դաշտի կատարելագործում: Ֆիզիկական կուլտուրայի և սպորտի միջազգային կառույցների հետ փոխհամագործակցության զարգացում.», ինչպես նաև N2 հավելվածի  «Ֆիզիկական կուլտուրայի և սպորտի բնագավառի միջազգայնացում բաժնի» Գործողություն 4. «Մարզական մրցումների մեքենայությունների հնարավոր կամ փաստացի դեպքերի վերաբերյալ տեղեկատվության բացահայտման մեխանիզմների ստեղծում, այդ թվում՝ տեղեկատվական հարթակի ստեղծում և օրենսդրական դաշտի կատարելագործում»:
Ելնելով վերոգրյալից՝ ՀՀ կրթության, գիտության, մշակույթի և սպորտի նախարարությունը նպատակահարմար է համարում Կոնվենցիայի վավերացումը:

